
EARTH BURIAL GROUNDS LOCATED IN THE CENTRAL SECTOR OF THE 
NECROPOLIS OF THE ZHAYIK SETTLEMENT (BASED ON THE RESULTS OF 

Abstract. Introduction. The Zhayik settlement, which belongs to the period of the Golden Horde, 
was discovered in 2001. Archaeological research has been conducted since 2002. During the research, 
several residential buildings, public facilities, and economic structures were identified in the city. 
Archaeological investigations were conducted at the sites of residential buildings, a bathhouse, and 
kilns for firing bricks, limestone, and ceramics. The conditional necropolis of the city is located on 
Zheltau-Svistun Mountain, where mounds, several mausoleums, and ground burial graves were 
examined. The purpose and objectives of the study. During the archaeological excavations at the 
necropolis of the Zhayik settlement, which was part of the Golden Horde in the 13th and 14th 
centuries, the burial traditions of the inhabitants of the settlement during this period were determined, 
and the religious and spiritual views were analyzed. Results. During the study, materials were 
collected on the structures and burial traditions of 17 ground graves. They are located in the northern 
direction from the “Big” and “Small” Mausoleums, in the central sector the conditional of the 
necropolis of the settlement. Conclusions. The article discusses the results of an archaeological study 
conducted in the field season of 2015 in the southern part of the necropolis of the Zhayik settlement. 
According to the identified archaeological materials, the ground burial graves date back to the                                
13th–14th centuries. No sacrificial artifacts were found in the excavation area. 
Keywords: Zhayik settlement, archaeological research, necropolis of the settlement, earring in the 
form of a “question” mark 
For citation: Kalmenov M., Bizhanova A. Earth burial grounds located in the central sector of the 
necropolis of the Zhayik settlement (based on the results of archaeological research in 2015) //                     

Аңдатпа. Кіріспе. Алтын Орда кезеңімен белгіленетін Жайық қаласы 2001 жыл ашылып, 
археологиялық зерттеу жұмыстары 2002 жылдан бастап жүргізілген. Зерттеу жұмыстары 
барысында қаланың аумағынан бірнеше тұрғын үйлер, қоғамдық және шаруашылық нысандар 
анықталған. Зерттеу нәтижесінде – кірпішті, әк-тасты және қыш ыдыстарды күйдіретін 
пештер, монша және тұрғын үйлер табылып зерттелген. Желтаудың үстінде қаланың бейіті-
некрополы орналасып, ол жерден обалар, бірнеше кесенелер мен жерлеу қабір орындары 
зерттелген. Зерттеу жұмысының мақсаты. XIII–XIV ғасырлардағы Алтын Орданың 
құрамына болған Жайық қалашығындағы жерлеу орындарында жүргізілген археологиялық 
зерттеу жұмыстары барысында сол кезеңдегі тұрғындардың жерлеу дәстүрін анықтап, 
мемлекеттегі діни көзқарастарын талдау болып табылады. Нәтижелері. Археологиялық 
зерттеу жұмыстары барысында қала бейітінің орталық бөлігінде, «Кіші кесене» және «Үлкен 
кесененің» солтүстік бағытына қарай орналасқан 17 қабірдің құрылымы мен жерлеу дәстүрі 
туралы ақпараттар алынды. Қорытынды. Ортағасырлық Жайық қалашығының шартты 
түрдегі қорымының оңтүстік бөлімінде 2015 жылғы дала маусымында жүргізілген 
археологиялық зерттеу жұмыстарының қорытындысы берілген. Бұл нысандар археологиялық 
материалдарға сүйене отырып XIII–XIV ғғ. жатқызылды. 
Түйін сөздер: Жайық қалашығы, археологиялық қазба жұмыстары, қалашық бейіті,                       
«сұрақ» белгісі пішінді сырға 
Дәйексөз үшін: Калменов М.Д., Бижанова А.Е. Жайық қалашығы қорымының орталық 
бөліміндегі жерлеу орындары (2015 жылы археологиялық зерттеулердің нәтижелері                                                        
бойынша) // Asian Journal “Steppe Panorama”. 2025. Т. 12. № 5. 1518–1529 бб. (Қазақш.).  

Аннотация. Введение. Городище Жайык, относящиеся к периоду Золотая Орда, был открыт в 
2001 году. С 2002 года проводились археологические исследования. В ходе исследовательских 
работ на территории города выявлено несколько жилых домов, общественных и 
хозяйственных объектов. Археологические исследования были проведены на месте жилых 
домов, бани, также в печах для обжига кирпича, известняка и керамики. На Желтау-Свистун 
горе располагается условный некрополь города, где были обследованы курганы, несколько 
мавзолеев и грунтово-погребальные могилы. Цель и задачи исследования. В ходе 
археологических изысканий на условном некрополе городища Жайык, входившего в состав 
Золотой Орды в XIII–XIV веках, были определены: погребальная традиция жителей городища 
того периода, также проанализированы религиозные взгляды в государстве. Результаты. Во 
время исследования были собраны материалы о конструкциях и погребальных традициях 17 
грунтовых могил. Они расположены в северном направлении от «Большого» и «Малого» 
мавзолеев, в центральном секторе условного некрополя городища. Выводы. В статье 
рассматриваются результаты археологического исследования проведённого в полевом сезоне 
2015 года в южной части условного некрополя городища Жайык. По выявленным 
археологическим материалам грунтовые погребальные могилы относятся к XIII–XIV вв. 
Каких-либо артефактов жертвенного характера на площади раскопов не обнаружено. 
Ключевые слова: Городище Жайык, археологические исследования, некрополь городища, 
серьга в виде знака «вопроса» 
Для цитирования: Калменов М.Д., Бижанова А.Е. Грунтовые могильники, расположенные 
на центральном секторе некрополя городища Жайык (по результатам археологических 
исследований в 2015 году) // Asian Journal “Steppe Panorama”. 2025. Т. 12. № 5.                                                  
С. 1518–1529. (На Каз.). DOI: 10.51943/2710-3994_2025_12_5_1518-1529 
 

Кіріспе 
Орта ғасырлардағы, атап айтқанда Алтын Орда кезеңі XIV ғасыр ескерткіші Жайық 

қалашығы тұрғындарының жерлеу дәстүрі туралы ақпарат тым аз екені рас. Ислам Алтын 
Орда мемлекетін қалыптастыруда және оны дамытуда маңызды рөл атқарды. Орта 
ғасырлардағы жазба деректер мен саяхатшылардың ақпараттарында исламның қоғамға енуі 
және оның орнының айқындап бекітілуі туралы мәліметтер жеткілікті. Алтын Ордадағы ислам 
тарихы өте кең ауқымды зерттеулерге ие, олардың негізгі тұжырымдары – Алтын Орда 
хандары мен аристократиясы, кейін ала қалалық тұрғындар арасында исламды қабылдаудың 
қиындықтары төңірегінде өрбитіні айқын байқалады. Бұндай дискуссияда алдымен рухани 
көзқарастары Ұлы Яссыға негізделген хандардың жеке діни қалау-құмарына және исламды 
мемлекеттік дін ретінде бекіткеннен кейінгі мәдениеттің қарқынды өрлеп дамуы басты 
назарда болады (Измайлов, 2006: 53–88; 2012: 98–117; Исхаков, Измайлов, 2007: 110–117; 
Кульпин, 2009: 35–40; Измайлов, Усманов, 2009: 599–617). Осындай контекстегі пікірлер 
көшпелі халықтардың діни жағдайы анық байқалады. Мысалы: «сонымен қатар, Жошы 
Ұлысындағы тұрғындар арасындағы исламның таралу көлемін артық бағалауға болмайды, 
өйткені даладағы халықтың басым көпшілігі және аристократтардың исламға көшуі жаппай 
болған жоқ» (Измайлов, 2006: 65); «Берке ханның идеологиялық жаңашылдығы қарапайым 
көшпелі халыққа өте төмен дәрежеде әсер еткендігін қазіргі заман тарихшыларының (әсіресе 
археологтар) бәрі мойындайды» (Гарустович, 2012: 85; 2012а: 58). Сонымен қатар, 
көшпенділер арасында ислам діні моңғолдарға дейінгі кезеңде тарала бастағандығы туралы 
пікірлер де жеткілікті (Пилипчук, 2015: 68). 

Жұмысымыздың мақсаты Алтын Орда кезеңінде өмір сүрген тұрғындарының жерлеу 
қабіріндегі дәстүрінің типологиялық сипаттамасын алу болып есептеледі. Дереккөз ретінде 
Жайық қалашығы қорымында (некрополь) орналасқан қабірлі жерлеу орындары алынды. Бұл 
нысандарда жүргізілген археологиялық зерттеу жұмыстары нәтижесі қала тұрғындарының 
мұсылман жерлеу рәсімінің жергілікті дәстүрі туралы мәлімет алуға мүмкіндік берді. Осы 
мекенмен шекаралас аймақтардағы сол кезеңдегі мұсылман жерлеу материалдарымен 
салыстыра отырып, қалашық тұрғындарының жерлеу дәстүрін зерттеу Қазақстанның Батыс 
өңірлерінде исламның орнығуы тарихына қосымша ақпараттарды жариялауға мүмкіндік 
береді. Қалашық жерлеу орындарын зерттеу барысында мұсылман жерлеу канонының екі 
негізгі талабы – жерлеуде мәйіттен басқа материалдардың болмауы және марқұмның                                      
бет-әлпетін Меккеге бағыттап бұру (құбланы сақтау) айқын байқалады (Бисембаев, Гуцалов, 
1998: 152–161). 

 
Материалдары мен әдіс-тәсілдері 
Қазіргі таңда қалашық қорымының (некрополь) шекарасы толық белгіленбеген. 2002 

және 2013 жылдары ғылыми айналысқа «үлкен кесене», «кіші кесене» және «дөңгелек 
пішіндегі жерлеу» орны деп аталған нысандарда зерттеу жұмыстары жүргізілді (Байпақов 
және басқалар, 2002: 72–75; Байпақов және басқалар, 2005: 60–62; Калменов, 2014: 201–208; 
Калменов, 2016: 55–63). 2015 жылы жаңа нысандарды іздеу мақсатындағы барлау жұмыстары 
кезінде жасалған шурф аумағынан қабірдің контурлары белгіленіп сол сектордан қазба 
жұмыстары ұйымдастырылды. Археологиялық қазба жұмыстары 17 қабірде жүргізілді. 
Ұсынылып отырған ақпарат қазіргі таңға дейін тек ғылыми есеп ретінде болып, мұрағатта 
сақтаулы тұрған зерттеу нәтижелерін жариялап отырмыз. 

Зерттелген қабір шұңқырларының пішіні қарапайым тікбұрышты етіп қазылған. 
Бірнешеуінде шұңқырдың қабырғалары төменге қарай сәл тарылған немесе түбіне қарай 
кеңейген. Алайда шұңқырлардағы мұндай ауытқуларды этникалық немесе діни сипаттағы 
айырмашылықтарға байланысты жерлеу рәсімінің ерекше белгілері деп санауға болмайды. 
Шұңқырлардың орташа тереңдігі 1 м-ге дейін жетеді. Үстінде ағаш жабыны бар құрылым 
бірнеше қабірлерде кездеседі. Қабірдің ағаш жабыны, әдетте, әртүрлі мөлшерде болып 
қабірдің үстіне көлденең қойылған. Бір қабірде мәйітті ағаштан жасалған табытқа салып 
жерлеген. Жерленген барлық мүрделердің бет-әлпеті оңтүстік және оңтүстік-батысқа 
бағытталған. Жерленгендердің қабірде жатқызуында (поза) ешқандай көзге түсетін 
ерекшеліктер жоқ. Зерттелген жерлеу орындарының сегізінде балалар жерленген. 

 
Талқылау 
Алтын Орда кезеңіндегі XIII–XIV ғасырларда болған жерлеу рәсімі мен дәстүрі 

археологиялық материалдарда да көрініс тауып отыр. Зерттеушілер бұл кезеңнің 
ескерткіштерін үш хронологиялық топқа бөледі: I) моңғолдардың келуіне дейінгі кезеңі                                    
(XII–XIII ғасырдың басы); II) Алтын Орда, пұтқа табынушылық кезеңі (XIII ғасырдың                                     
ортасы – XIV ғасырдың бірінші ширегі); III) Алтын Орда, мұсылман дәстүрі кезеңі                                    
(XIV ғасырдың ортасы – XV ғасырдың басы) (Федоров-Давыдов, 1966: 274; Иванов, Кригер, 
1988: 103). Осы кезеңдегі о дүниелік болған адамды жерлеу рәсіміндегі бір ерекшелікті                                        
Г.А. Федоров-Давыдов көрсеткен. Оның пікірінше жерлеу шұңқырының төменінде жиектер 
жасау шығыстан әкелінген. Олар Алтын Орда кезеңінде едәуір жиілеп, басқа жерлеу 
орындарынан ерекшеленген. Осы кезеңнен бастап жерлеу камерасында жылқы сүйегі 
кездеспейді. Мүрденің солтүстікке қарай бағдары, қабірлердің үстіндегі тастан                                     
жасалған қоршаулар мен шұңқырдағы жиектермен ерекшеленуі жаңа дәуірді білдіреді 
(Федоров-Давыдов, 1966: 270). 

Бұл ерекшеліктер ортағасырлық еуропалықтардың жазбаларында, атап айтсақ Плано 
Карпини мен Вильгельм Рубрук (Путешествие…, 1993: 172) шығармаларында көрсетілген. 
Астрахан облысының аумағында, Еділдің оң жағалауындағы Кривая Лука обалар тобының                                     
№ 5 обасын зерттеу барысында жерлеу камерасында күрделі рәсімдердің іздері тіркелген. 

Обаның бүкіл периметрі бойымен бөренелерден жасалған сегізбұрышты конструкция 
табылған (Федоров-Давыдов, 1984: 100). 

Жайық қалашығының қорымындағы зерттелген жерлеу орындарын талдауды 
қорытындылай келе, жерлеу рәсіміндегі жалпы белгілерді толықтырып анықтауға болады. 
Алтын Орда кезеңі жерлеу рәсімінде мүрденің бағытталуы шығыстан солтүстік пен батысқа 
өзгеруімен ерекшеленеді. Қабір шұңқырларының пішіні жеңілдетілген. Сонымен қатар, 
Алтын Орда кезеңінде әртүрлі географиялық аймақтарда, эволюциялық тұрғыдан алғашында 
Оңтүстік Сібірде пайда болған жерлеу дәстүрлері көрініс табады (Қызласов, 1980: 80–93; 
Федоров-Давыдов, 1984: 98–99; Боталов, 1992: 230–239). 

 
Зерттеу нәтижелері 
Археологиялық зерттеу жұмыстары Желтаудың орталық бөлімінде орналасқан Жайық 

қалашығының шартты түрдегі қорымында (өйткені жоғарыда айтқанымыздай, қорымның 
толық шекарасы әлі белгіленбеген), «дөңгелек пішіндегі жерлеу» орнынан оңтүстік-батысқа 
қарай 300 м. жерде, «үлкен кесенеден» солтүстік бағыттағы тегістікте жүргізілді. Қалашықтың 
қорымы аумағында алдыңғы далалық маусымдарда бірнеше жерлеу нысандары зерттелді 
(Байпақов және басқалар, 2002: 72–75; Смағұлов, 2002: 91–103; Байпақов және басқалар, 2005: 
60–62; Калменов, 2014: 201-208; Калменов, Бижанова, 2015: 311–314; Калменов, 2016: 55–63). 
Бұдан бірнеше жыл бұрынғы зерттеу жұмыстарының тәжірибесі көрсеткендей, қазбада жаңа 
нысандарды анықтау үшін «кілем» әдісі жақсы нәтиже берген еді. Осы маусымда да біз осы 
әдісті қолдандық. 

Алғашында қазба солтүстік-оңтүстік бойы бағытындағы 12×12 м. алаңда жүргізіліп, 
кейін ала қазба алаңы солтүстікке қарай 30×10 көлемінде кеңейтілді. Қазба орнында жер 
бедерінің жоғарғы қабаты алып тастағаннан кейін (20–30 см) 17 қабір шұңқырларының 
контурлар анықталды. 

 

 
Сурет 1 – Жайық қалашығының қорымында 2015 жылы зерттелген жерлеу орындарының жоспары 

[Fig. 1 – Plan of the investigated soil graves in 2015 at the necropolis of the Zhayik settlement] 
 
Табылып зерттелген жерлеу орындарының қысқаша сипаттамасы: 
№ 1 жерлеу орны. Бұл нысан 2013 жылы барлау мақсатында жасалған шурфтың 

шұңқырынан табылды. Қабір шұңқыры жоспарда тікбұрышты пішінді, оның өлшемдері – 
2,1×0,9×0,9 м. Шұңқырдың 48–50 см. тереңдігіндегі қабырғасында ені 40 см. болатын жиегі 
бар. Жерленген адам шалқасынан жатқызылып, басы солтүстік-батысқа, ал беті оңтүстік-
батысқа бағытталған, оң қолы дене бойымен болып, сол қолы шынтағы бүгілген, ол 
жамбастың сол жиегінде орналасқан. Аяқтары иық деңгейімен бірыңғай созылып жатыр. 

№ 2 жерлеу орны. Қабір шұңқыры жоспарлы тікбұрышты пішінді, оның өлшемдері – 
2,2×0,7×0,6 м. Адам мәйіті шалқасынан жатқызылып, басы батысқа қарай бағытталған, оның 
екі қолы да дене бойымен созылған. Аяқтары иық деңгейімен бірыңғай созылып жатыр. 

№ 3 жерлеу орны. Қабір шұңқыры жоспарлы тікбұрышты пішінді, оның өлшемдері – 
1,7×0,6×0,5 м. Шұңқырдың 25 см тереңдігінде ені 40 см болатын жиегі бар. Жерленген адам 
шалқасынан жатқызылып, оның басы батысқа, ал беті оңтүстікке қарай бағытталған. Оның 
омыртқаларының орта бөлімі қисайған. Оң қолы жамбас сүйектерінің астында қалған. 
Аяғының сүйектері сәл бүгілген. 

№ 4 жерлеу орны. Қабір шұңқыры жоспарлы тікбұрышты пішінді, оның өлшемдері – 
2,3×0,9×0,7 м. Шұңқырдың 40 см. тереңдігінде ені 43 см. болатын жиегі бар. Жерленген адам 
шалқасынан жатқызылып, оның басы батысқа, ал беті оңтүстікке қарай бағытталған. Оның да 
оң қолы жамбас сүйектерінің астында қалған, ал сол қолының шынтағы бүгіліп, жамбастың 
сол жиегінде жатыр. Аяқтары иық деңгейімен бірыңғай созылып жатыр. 

№ 5 жерлеу орны. Қабір шұңқыры жоспарда тікбұрышты пішінді, оның өлшемдері – 
1,3×0,5×0,6 м. Шұңқырдың 30 см. тереңдігінде ені 20 см. болатын жиегі бар. Жерленген адам 
шалқасынан жатқызылып, басы батысқа, беті жоғарыға қарай бағытталған. Мәйіттің екі қолы 
да дене бойымен созылған. Аяқтары иық деңгейімен бірыңғай созылып жатыр. Қабірді тазалау 
барысында мәйіттің бас сүйегінің оң жағында сырға табылды. Сырға «сұрақ» белгісі пішінінде 
қола сымнан жасалған. Оның төменгі бөлігіне моншақты сыммен орап ілдірген. Сонымен 
бірге адамның сол жақ сүйегінің айналасында сарғыштау түсті шыны пастадан жасалған 
моншақ табылды. Жерлеу орындарында сырғалар өте кең таралған санатқа жатады, олар 
әртүрлі диаметрлі металл сымдардан, қоладан, күмістен, кейде алтыннан жасалған. Олар 
пішіндеріне байланысты бірнеше түрге бөлуге болады. Мысалы, дөңгелек және «сұрақ» 
белгісі түрінде. Дөңгелек пішінді сырғаларға кейде моншақ кигізіледі. «Сұрақ» белгісі пішінде 
жасалған сырғалардың төменгі бөлігінде сым орамасы болып, оған моншақ, маржан немесе 
жартылай асыл тастан бұйымдар ілдірілген. Ежелгі кезеңнен бері көптеген жағдайларда 
әйелдердің жерлеу орындарында кездесетін сырға олардың сол жағында кездеседі. Мүмкін, 
бұл жалпы көшпелі әдет-ғұрыптың көрінісі болып, сәнге ұқсас нәрсе болуы мүмкін. Дәл 
осынған рәсіммен жерленген сырғалар жақын аумақта, Мокринский I қорымындағы № 9 
обаның жерлеу орнынан табылған (Жұмағанбетов, 1995: 32–34). 

 

 
Сурет 2 – № 5 жерлеу орны. Мүрденің бас сүейгінің оң жағындағы «сұрақ» белгісі түріндегі сырға құлаққа 

кіргізетін ілгегімен сақталған 
[Fig. 2 – Dirt grave No. 5. An earring in the form of a «question mark» on the right side of the buried man's skull] 

 
№ 6 жерлеу орны. Қабір шұңқыры жоспарда тікбұрышты пішінді, оның өлшемдері – 

1,3×0,7×0,7 м. Шұңқырдың 43 см. тереңдігінде ені 30 см. болатын жиегі бар. Шұңқырдың 
жоғарғы бетінде жабылған ағаш конструкциялардың қалдықтары бар. Жерленген адам 
шалқасынан жатқызылып, оның басы батысқа, ал беті оңтүстікке қарай бағытталған. Оң қолы 
жамбас сүйектерінің астында қалған, сол қолы дененің бойымен созылған. Аяқтары иық 
деңгейімен бір шамада созылып жатыр. 

Сурет 3 – № 5 жерлеу орнының жоспары 

[Fig. 3 – Ground grave plan No. 5] 
 
№ 7 жерлеу орны. Бұл нысан өте қызықты, өйткені мүрдені ағаш табытта жерлеген, 

сонымен бірге бұл орында бірнеше жерлеу болуы мүмкін. Уақыттың тығыздығынан біз тек 
бір қабірді аштық. Шұңқырдың өлшемдері – 2,3×1,5×0,4 м. Жер бедерінің жоғарғы 
горизонтын алғаннан кейін (20–25 см) жерленген адамның бас сүйегі табылды, ал ағаш 
табыттың қалдықтары сәл төменде (20 см) орналасқан. Жерленген адамның аяғы мен қолдары 
айналасында күйдірілген кірпіштердің қалдықтары шоғырланған. Мүрде шалқасынан 
жатқызылып, басы батысқа, беті жоғарыға қарай бағытталған. Оның оң қолы сәл бүгіліп, 
жамбас сүйектерінің астында қалған, сол қолы дененің бойымен созылған. Аяқтары иық 
деңгейімен бір шамада созылып жатыр. 

№ 8 жерлеу орны. Қабір шұңқыры жоспарлы тікбұрышты пішінді, оның өлшемдері – 
1,3×0,5×0, 4 м. Шұңқырдың 30 см. тереңдігінде ені 15 см. болатын жиегі бар. Қабірдің жоғарғы 
қабатында көлденең қойылған ағаш жабынның қалдықтары көрінеді. Жерленген адам 
шалқасынан жатқызылып, оның басы батысқа, ал беті оңтүстікке қарай бағытталған. Адам 
сүйегінің жоғарғы бөлігі қатты зақымдалған. Оның екі қолы да анатомиялық тәртіптен 
қозғалып, жерлеу камерасының жиектерінде орналасқан. Аяқтары иық деңгейімен бірыңғай 
созылып жатыр. Қазба барысында шұңқырда адам сүйегінен басқа материалдар табылмады. 
Сүйектеріне қарап бұл жерлеу жасөспірімге тиесілі деп болжамдауға болады. 

 

 
Cурет 4 – № 6 жерлеу орны. Шұңқырдың жоғарғы бетінде жабылған ағаш конструкциялардың қалдықтары 

[Fig. 4 – The remains of the wooden structure of the dirt grave No. 6] 
 
Қалашық қорымындағы зерттелген басқа жерлеу орындары балаларға тиісті. Олардың 

қысқаша сипаттамасы: 
№ 9 жерлеу орны. Қабір шұңқыры жоспарлы тікбұрышты пішінді, оның өлшемдері – 

0,9×0,3×0,25 м. Бұл жерлеу орны бос, оны тазарту кезінде ешқандай сүйектер немесе оның 

қалдықтары табылған жоқ. 
№ 10 жерлеу орны. Қабір шұңқыры жоспарлы тікбұрышты пішінді, оның өлшемдері – 

0,55×0,3×0,3 м. Шұңқырдың 25 см. тереңдігінде ені 10 см. болатын аласа жиегі бар. Жерлеу 
камерасын тазарту жұмысы барысында адамның тек аяқ сүйектері ғана табылды, ал қалған 
сүйектері жоқ. 

№ 11 жерлеу орны. Қабір шұңқыры жоспарлы тікбұрышты пішінді, оның өлшемдері – 
1,1×0,3×0,7 м. Шұңқырдың 45 см. тереңдігінде ені 30 см. болатын жиегі бар. Жерленген адам 
шалқасынан жатқызылып, басы батысқа, беті оңтүстікке бағытталған. Мүрденің қолдары, 
омыртқа сүйектері және қабырғалар шашыраңқы түрде. Бас сүйегі ұсақталған. Аяқтары иық 
деңгейімен бірыңғай созылған. 

№ 12 жерлеу орны. Қабір шұңқыры жоспарлы тік бұрышты пішінді, оның өлшемдері – 
0,9×0,6×0,5 м. Шұңқырдың 30 см тереңдігінде ені 40 см болатын жиегі бар. Жерленген 
адамның сүйегі өте нашар сақталған. Оның бас сүйегі ұсақталған, қаңқаның қалған бөліктері 
шашыраңқы және уатылған. Сүйектеріне қарап жерленген төрт-бес айлық нәресте болған деп 
айта аламыз. 

№ 13 жерлеу орны. Қабір шұңқыры жоспарлы тікбұрышты пішінді, оның өлшемдері – 
0,8×0,3×0,3 м. Шұңқырдың 20 см. тереңдігінде ені 30 см. болатын жиегі бар. Жиектің үстіне 
үш күйдірілген кірпішті қойған. Олар тік төрт бұрышты пішінді, өлшемдері – 25×22×4; 
23×22×3; 24×23×4 см. Бұл жерлену орнының жағдайы жоғарыда сипатталғанға ұқсас. 
Мүрденің бас сүйегі ұсақталған, қаңқаның қалған бөліктері шашыраңқы және уақталған, бұл 
қабір де нәрестеге тиісті. 

 

 
Сурет 5 – № 13 жерлеу орны. Шұңқыр жиегінің үстіне қойылған үш күйдірілген кірпіш 

[Fig. 5 – Three burnt bricks covered burial chamber of the dirt grave No. 13] 
 
№ 14 жерлеу орны. Қабір шұңқыры жоспарда тікбұрышты пішінді, оның өлшемдері – 

1×0,3×0,6 м. Шұңқырдың 23 см. тереңдігінде ені 25 см. болатын жиегі бар. Жерлеу камерасын 
тазарту жұмыстары барысында мүрденің тек бірнеше ұсақталған аяқ сүйектері табылды. Олар 
шұңқырдың батыс және шығыс бөлігінде жатыр. 

№ 15 жерлеу орны. Қабір шұңқыры жоспарда тікбұрышты пішінді, оның өлшемдері – 
0,9×0,3×0,5 м. Шұңқырдың 20 см. тереңдігінде ені 23 см. болатын жиегі бар. Жерлеу 
камерасын тазарту барысында шұңқырдың тек батыс бөлігінде ұсақталған сүйектердің 
үйіндісі ғана анықталды. 

№ 16 және № 17 жерлеу орындары уақыттың тығыздығына байланысты толық 
ашылмады. Олардың орналасқан жерінің жоғарғы қабатын алғаннан кейін күйдірілген 
кірпіштің контурлары анық байқалады. 

Қазбаның оңтүстік және солтүстік бөлімдерінде басқа да жерлеу шұңқырларының іздері 
бар. Қазбаның батыс бөлімінде саман кірпішті құрылыстың қалдықтары анық көрінеді. 
Зерттелген жерлеу орындарын адамды жерлеу дәстүрі және археологиялық материалдардың 

негізінде XIII ғасырдың аяғы мен XIV ғасырдың ортасына дейін кезеңге жатқызамыз. 
Жұмыс барысында зерттелген № 1, 2, 3, 4, 6, 7, 8 және жерлеу орындарының 

шұңқырларында адам сүйегінен басқа материалдар табылмаған қабірлер, ал № 9, 10, 11, 12, 
13, 14 қабірлер балаларға тиісті деп классификацияласақ болады. 

 
Қорытынды 
XIV ғасырдың ортасынан бастап көшпелі қоғамды исламдандыру жерлеу рәсімінде 

айқын көріне бастайды. Халықтың бір бөлігі, әсіресе қала орталықтарының жанында 
мекендеген, адамды жерлеу рәсімінде белгіленген дәстүрлерді мүмкіндігінше сақтай отырып, 
жерлей бастайды. Осы кезеңнен бастап жерлеу орындарында кірпішті қабірлер салу, 
мәйіттерді саманға орап Меккеге қаратып жерлеу, басқада ілеспе құрал-жабдықтар мүлдем 
алынып тасталуымен сипатталады (Халикова, 1986: 186). Сонымен бірге, осы кезеңнен бастап 
жерлеу барысында жынысы мен жасы саралануы байқалады, енді әйелдер мен балаларды 
жерлеу оңайлатылған рәсім бойынша жасалады. 

Алтын Орда көшпенділері арасында ислам діні қашан орнады деген сұраққа нақты жауап 
беру өте қиын. ХХ ғасырдың 80 жылдары зерттеушілер арасында «Алтын Орда мұсылман» 
жерлеу орындарының тобы белгіленіп, оларда әбзелдер, қару-жарақтар және тұрмыстық 
заттар болмаған, бірақ XIV ғасырдың ортасынан XV ғасырдың басына дейінгі кейбір жерлеу 
орындарында әйелдердің зергерлік бұйымдары мен тиындар кездескен. Бұл Алтын Орда 
көшпенділері арасында ислам дінінің орнаған уақытын болжамдауға мүмкіндік береді 
(Кригер, 2012: 102). 

Соңғы жылдары зерттеу жұмыстары нәтижесінде алынған материалдар бұл пікірді 
айтарлықтай өзгерткен жоқ. Мысалы, жерлеу орындарында артефактілердің болуы, саман 
немесе кірпіш мазар қоршаулары сияқты исламдық ерекшелікпен үйлескен Алтын Орда 
жерлеу орындары қазіргі уақытта Батыс Қазақстанда - Целинный I қорымында (Бисембаев, 
2003: 126), Кубань облысында - Курчанская ауылында (Чхайдзе, 2009: 116) белгілі. Северский 
Донецінде (Лесное, Третьяки, Бірінші Власовский қорымдары) мұсылмандық құбыланы, тар 
жерлеу шұңқырларын, от жағу рәсімі мен жерлеу рәсімінің іздерін біріктіретін қорған 
астындағы жерлеу орындарының тобы табылды (Кравец: 2002). 

Д.В. Васильев Төменгі Еділ бойындағы қала маңындағы жерлеу орындарынан алынған 
материалдарды пайдалана отырып, XIII ғасырдың аяғы мен XIV ғасырдың бірінші 
жартысында синкретті пұтқа табынушылық-мұсылмандық дәстүрі бар жерлеу орындарының 
тобы болғанын және олардың XIV ғасырдың соңына дейін сақталғандығ туралы пікір айтады 
(Васильев, 2009: 135). Е.П. Мысковтың қорытындыларынан пұтқа табынушылық көшпенділер 
мен мұсылмандар о дүниелік болғандарын әртүрлі жерлеу орындарына жерлеген деген 
қорытындыға келген (Мысков, 2015: 260). 

Алтын Орданың тұрғындарында мұсылмандық жерлеу дәстүрінің белгілері бар қабірлер 
– құбла, ляхад, мазар сияқты атрибуттары тарала бастаған. Дегенмен, біз исламнан бұрынғы 
жерлеу дәстүрлерінің белгілерінің толық әрі тұрақты жиынтығы бар жерлеу орындарын 
кездестірмедік. Сонымен қатар, XIII-XIV ғғ. Алтын Орда даласында исламның толық енгені 
туралы айқын айтуға болмайтыны анық. Бұл үдеріс ұзақ уақытқа созылып XIV ғ. ортасымен 
шектелмейтіні сөзссіз. 

Қорыта айтқанда көшпелі мәдениетке бейім халықтың бір бөлігі ұзақ уақыт бойы адамды 
жерлеуде исламның рәсімдерін формалды түрде сақтай отырып, бұрынғы көзқарастары 
бойынша қабірлерге, мүрденің қасына басқа да заттарды салуды жалғастырған. 

